
Shri Sadguru Dasaganu Vandanam

శ్రీసద్గురుదాసగణువన్దనమ్  

ఓం శ్రీ ।
శ్రీశఙ్కర  ।
సద్గురుం  కేవలానన్దం  ప్రణతాఖిలమఙ్గలమ్   ।
విభుం సన్తకవిశ్రేష్ఠం   వన్దే దాసగణుం గురుమ్ ॥ ౧॥
నగరప్రాన్తకాసారప్రఫుల్లాబ్జమనోహరమ్      ।
భక్తిప్రేమరసాకీర్ణం   వన్దే దాసగణుం గురుమ్ ॥౨॥
నన్దీతటప్రియం   శాన్తం గోరటేగ్రామభూషితమ్  ।
భక్తిమార్గప్రణేతారం   వన్దే దాసగణుం గురుమ్ ॥ ౩॥
కర్మభక్తిజ్ఞానరూపత్రిపుణ్డ్రతిలకాఙ్కితమ్    ।
మృదులారక్తహస్తాగ్రం  వన్దే దాసగణుం గురుమ్ ॥ ౪॥
వాత్సల్యకరుణాదృష్టిం  ప్రభుం  తాతం పితామహమ్ ।
గౌరవర్ణం  మహోరస్కం వన్దే దాసగణుం గురుమ్ ॥ ౫॥
సచ్ఛీలకాన్తిం దాతారం శివలిఙ్గాఙ్క  శేఖరమ్ ।
క్షమయా తున్దిలం  భవ్యం వన్దే దాసగణుం గురుమ్ ॥౬॥
గాయకం సఞ్చరిత్రస్య  సత్పూరూషగుణాలయమ్ ।
భక్తమానసకల్పద్రుం  వన్దే దాసగణుం గురుమ్ ॥ ౭॥
మహారాష్ట్రీయభాషాయాః  భూషణం చ మహాకవిమ్ ।
ప్రసాదకవితాకాన్తం  వన్దే దాసగణుం గురుమ్ ॥౮॥
భక్తిగోదాతీరవాసం భక్తిగోదావిహారిణమ్ ।
భక్తిగోదాజలే స్నాతం వన్దే దాసగణుం గురుమ్ ॥౯॥
శ్రీవిఠ్ఠలపదామ్భోజే   రసాస్వాదనలోలుపమ్ ।
గుఞ్జన్తం   నామసాహస్రం  వన్దే దాసగణుం గురుమ్ ॥ ౧౦॥
పుణ్డరీకపురే  శశ్వత్ భీమరథ్యాస్తటే శుభే ।

పాణ్డురఙ్గపదే   లీనం వన్దే దాసగణుం గురుమ్ ॥ ౧౧॥
సన్మార్గదీపకం  నాథం ప్రసన్నం  పావనం శుభమ్ ।
అనన్తవరదం నిత్యం వన్దే దాసగణుం గురుమ్ ॥ ౧౨॥
ఇతి స్వామీ వరదానన్దభారతీవిరచితం  శ్రీసద్గురుదాసగణువన్దనం    సమ్పూర్ణమ్  ।
భావార్చనా (ప్రాచార్య  అ.దా.ఆఠవలే)
https://www.santkavidasganu.org, https://www.youtube.com/@varad-vani1496

